
GOUVÈNÈ CUOMO ANONSE NOMINASYON RACHEL HAOT KÒM DIREKTÈ SÈVIS DIJITAL ETA NEW YORK 

 

Haot pral Sekretè Adjwen pou Teknoloji 

 

Gouvènè Andrew M. Cuomo te anonse nominasyon Rachel S. Haot kòm nouvo Sekretè Adjwen 

Administrasyon an pou Teknoloji. 

 

“Mwen kontan akeyi Rachel Haot nan ekip nou an kòm nouvo Sekretè Adjwen pou Teknoloji,” te delare 

Gouvènè Cuomo. “Rachel fè prèv li nan travay li alafwa nan sektè piblik ak prive, epi mwen rete kwè li 

pral ede pote prezans dijital Eta New York nan yon lòt nivo. Nan monn teknoloji jounen jodi a, li enpòtan 

anpil pou gouvenman eta a rive jwenn epi konekte ak Nouyòkè sou yon pakèt platfòm medya dijital ak 

sosyal kap chanje san rete. Rachel pral pote espètiz li ak lide li nan Empire State pou l ka fè sa.” 

 

Majistra Vil New York, Michael R. Bloomberg, te di konsa, “Rachel te ede nou defini nòm lan pou jan yon 

gouvenman minisipal ka angaje moun l ap sèvi yo atravè platfòm dijital epi travay li fè Vil New York vin 

modèl dijital la pou vil atravè peyi a ak nan lemonn. Boum san parèy sa nan sektè teknoloji nou an posib 

sitou grasa efò li pou ede devlope ak fè pwomosyon sektè a epi garanti New York se premye kote pou 

antreprenè kap chèche ouvri biznis vini. Li se yon kokenn atou pou Vil New York epi mwen kwè li pral fè 

menm bagay la nan nouvo travay li. Gouvènè a te fè yon chwa entelijan anpil isit la epi mwen espere wè 

li kontinye travay estraòdinè li a, pou eta nou an kounye a.” 

 

Antanke Sekretè Adjwen pou Teknoloji, Haot pral alatèt aktivite dijital eta a atravè wèb la, aparèy mobil 

yo, ak medya sosyal yo ak yon fokis sou modènizasyon sèvis ak sipò pou angajman piblik sou entènèt. Li 

pral travay tou ak kominote teknoloji a pou egzekite patenarya estratejik kap konble bezwen Nouyòkè 

epi ede reyalize potansyèl inovasyon Eta a. 

 

Jiska lotre jou, Haot travay kòm Responsab Sèvis Dijintal Vil New York. Antanke premye Direktè Sèvis 

Dijital nan gouvenman Vil New York, li te devlope epi egzekite yon plan daksyon dijital ant ajans, te dirije 

restriktirasyon ak relans sitwèb NYC.gov vil la epi te jwe yon gwo wòl nan prezans medya sosyal la, 

evenman teknoloji ak patenarya dijital estratejik. 

Madanm Haot te di konsa, “New York gen yon istwa inovasyon rich, epi mwen espere chita sou eritaj sa 

pou m konstwi angajman dijital ak kwasans atravè eta a. Mwen santi m onore pou gen okazyon pou m 

sèvi moun New York antanke manm administrasyon Gouvènè Cuomo a, epi mwen kontan anpil ak 

teknoloji potansyèl kap kontinye amelyore jan gouvenman ak piblik konekte.” 

 

Haot se fondatè ak ansyen Direktè Egzekitif GroundReport, yon platfòm près sitwayen kote li te rekrite 

10.000 jounalis endepandan atravè sis kontinan. Li te lanse epi jere sosyete kap bay konsèy sou estrateji 

dijital Upward la epi te travay kòm yon responsab devlopman komèsyal pou platfòm pataj dosye ant 

kòlèg LimeWire a. Haot genyen yon B.A. nan istwa li te pran nan New York University. 

